
• 131 •

Fadil Hadžiabdić, BA

Prikaz knjige / Book review

Prikaz knjige : Salmedin Mesihović, Geneza zla – Agrarna kriza: 
ekonomski i socijalni pad Republike, Udruženje za proučavanje i 
promoviranje ilirskog naslijeđa i drevnih i klasičnih civilizacija 

“BATHINVS”, Sarajevo, 2017, 210.

U modernoj bosanskohercegovačkoj historiografiji malo je radova koji se bave 
pitanjima evropske i svjetske historije. Iz tog razloga pravo osvježenje predstavljaju 
radovi prof. dr. Salmedina Mesihovića u kojima se hvata ukoštac sa pitanjima jako 
bitnim za razumijevanje historijskih procesa koji su se odvijali u Rimskoj Republici. 
Jedan od tih radova je i knjiga “Geneza zla – Agrarna kriza: ekonomski i socijal-
ni pad Republike”, koja je 2017. godine izašla u izdanju Udruženja za proučavan-
je i promoviranje ilirskog naslijeđa i drevnih i klasičnih civilizacija “BATHINVS”. 
Djelo je napisano na 210 stranica i sastoji se od 23 podnaslova uključujući Uvod, 
Sažetak, Predgovor, Bibliografiju, Kratice, Izdanja izvora, Literaturu, Životopis te 
Recenzije koje je knjiga dobila od istaknutih bosanskohercegovačkih historičara koji 
se bave antičkim periodom: dr. sc. Envera Imamovića, dr. sc. Adnana Busuladžića, 
dr. sc. Amre Šačić i dr. sc. Edina Veletovca. Autor već u Uvodu pokazuje kako su 
ekonomske krize iz 1929. i 2007/2008. godine oblikovale savremeni svijet, a potom 
prelazi na agrarnu krizu sa kraja Srednje Republike i na taj način olakšava čitatelju 
razumijevanje kako krize razarajući djeluju na ekonomske i društvene institucije. 
Bitno je primijetiti kako na ovaj način autor ne samo da rekonstruiše historiju nego 
pokušava i da historijska iskustva poveže sa svojom savremenošću te onaj ko bude 
čitao ovo djelo neće samo učiti historiju, nego će moći i učiti iz historije. 

 Osnovni dio knjige podijeljen je na dvije cjeline: Fontes od 10. do 114. stranice i 
Rekonstrukciju od 114. do 190. stranice. U Fontesu autor donosi dijelove historijskih 
izvora iz kojih je uzimao podatke potrebne za predstavljanje uzroka agrarne krize, 
krizu i njene posljedice. Fontes je koncipiran tako da se prvo navodi tekst na latin-
skom ili grčkom jeziku, a zatim njegov prijevod na bosanski jezik. Doneseni su po-
daci iz djela Aristotela, Katona Starijeg, Polibija, Nona Marcela, Cicerona, Salustija 
Krispa, Varona, Diodora, Dionizija iz Halikarnasa, Strabona, Livija, Veleja Pater-
kula, Valerija Maksima, Seneke, Plinija Starijeg, Kolumele, Plutarha, Apijana, Aula 
Gelija i Seksta Aurelija Viktora. Naučna vrijednost ovog dijela knjige je višestruka. 

Autor je donio prijevode dijelova izvora koji ranije nisu bili dostupni na bosanskom 
jeziku, te je istim olakšano kritičko promatranje stavova iznesenih u knjizi. Na ovaj 
način prikazani izvori postaju odlična podloga za rad sa studentima historije koji 
njihovim tumačenjem mogu u toku nastave da razvijaju vlastiti naučni pristup, tako 
da se ova knjiga može koristiti i kao nastavni materijal na fakultetima. Pohvalno je i 
to što Mesihović u fusnotama donosi dodatne informacije i pojašnjenja o izvorima, 
ali i pojmovima koji se koriste. Rekonstrukcija se sastoji od 12 poglavlja u kojima 
Mesihović na sistematski način analizira materijalne i zakonske osnove na kojima 
je počivalo zemljoradničko društvo Srednje Republike, a autor prikazuje i položaj 
marginalnih društvenih skupina, kao i višestruke posljedice krize te pokušaje da 
se kriza nadvlada. Poglavlja nose naslove: Ager Publicus, Zakoni Licinija i Sekstija 
i agrarno zakonodavstvo do perioda krize sa kraja Srednje Republike, Robovski rad, 
Oslobođenici, Posljedice krize, Demografska kriza, Političke posljedice krize, Korupcija, 
Kriza vojske, Pokušaji reformi i Zasebna razmatranja. 

Prvi podnaslov jeste “Ager Publicus” gdje autor objašnjava osnovu zemljišnih 
odnosa u Rimskoj Republici, kao i to da je agrarna kriza najviše pogodila instituciju 
ager publicusa, tj. javnog zemljišta. U fusnotama autor ukazuje na najsavremenije ra-
dove koji se tiču ager publicusa i tako pokazuje kako je dobro upoznat i sa modernim 
historiografskim dostignućima. Mesihović odlično identifikuje kako je liberalan od-
nos te nedostatak institucionalne i zakonske kontrole nad ovim javnim zemljištem 
imao ogromnu ulogu u nastajanju agrarne krize Rimske Republike.

“Zakoni Licinija i Sekstija i agrarno zakonodavstvo do perioda krize sa kraja 
Srednje Republike” je drugi podnaslov u Rekonstrukciji. Ovi zakoni su označili li-
niju razgraničenja između Rane i Srednje Republike. Mesihović na ovom mjestu 
temeljito analizira dostupne izvore o zakonima, pogotovo dijelove koji se odnose 
na maksimalnu veličinu ager publicusa te odbacuje ideju da se limit od 500 jugera 
javlja već u doba Licinija i Sekstija. Autorov odličan osjećaj za ocjenjivanje i korište-
nje historijskih izvora vidi se i na njegovoj sposobnosti da primijeti razlike između 
izvora na latinskom i grčkom jeziku. Mesihović primijetivši kako su grčki i rimski 
izvornici koristili različitu građu zapravo pokazuje da ne shvata samo, nego i da osje-
ća vrijeme o kojem piše. 

“Uzroci agrarne krize sa kraja Srednje Republike” je možda i najznačajniji dio 
knjige. Kao ključni događaj, koji je promijenio izgled ne samo Sredozemnog bazena 
u političkom smislu, već i rimsko društvo, okarakterisan je II punski rat. Mesihović 
prikazuje kako je bogatstvo koje se slilo u Rim promijenilo mentalitet vladajućeg 
sloja, a kako sa druge strane oni koji su odbranili i stvorili slavu Rima, vojnici – se-
ljaci ne da nisu imali koristi nego su dodatno osiromašili. Autor je zapravo pokazao 
kako su plodovi rimske pobjede nad Hanibalom oteti od onih koji su je izvojevali. 
Prihvaćanje nove vanjske politike nazvane Nova sapientia je ustvari bilo prihvaćanje 

toga da su interesi krupnih latifundista interesi Rimske Republike. Obični rimski 
seljak je upadao u zelenaške makaze, dolazak jeftinijeg žita iz provincija je učinio 
njegov rad neisplativim, a generacijsko usitnjavanje posjeda je uzrokovalo to da ta-
kav komad zemlje nije više mogao seljaku osigurati ni osnovne životne potrebe. Sve 
ovo je generisalo krize koje će na kraju dovesti do propasti Republike. 

Marginalizovane skupine rimskog društva su obrađene u podnaslovima “Ro-
bovski rad” i “Oslobođenici”. Ovdje se autor obračunao sa previše pojednostavlje-
nim pogledom na rimski svijet koje se često opisuje kroz sintagmu “robovlasničko 
društvo”. Mesihović je pokazao kako je odnos prema ropstvu, odnos robovlasnika 
i robova, te položaj robova bio jako dinamičan kroz 12 stoljeća postojanja rimske 
države. Komparacija novovjekovnog ropstva i ropstva u rimskom svijetu je posebno 
korisna za čitatelja koji nije profesionalni historičar. Osim toga, prikazano je i kako 
je širenje institucije ropstva djelovalo na rimsko društvo u cjelini njegove moralne i 
ekonomske forme. U položaju oslobođenika se vidi kako je čak i za najniže slojeve 
rimskog društva postojala mogućnost napredovanja na društvenoj ljestvici. 

Posljedice krize su prikazane kroz različite oblike u kojima su se pojavile u pod-
naslovima “Demografska kriza”, “Političke posljedice krize”, “Korupcija”, “Kriza voj-
ske”. Osnovna posljedica je bila osiromašivanje srednjeg sloja seljaštva. Demografska 
kriza se ogledala u opadanju nataliteta, a time i broja građana u statusu assidui. Pro-
blem nataliteta će ostati nerješiva enigma sve do Augusta koji ga je pokušao riješiti 
kroz svoje porodično zakonodavstvo. Na ovome mjestu autor je donio i statističke 
podatke bazirane na različitim antičkim izvorima koje je kritički analizirao. Politič-
ke posljedice krize su se ogledale u tome da je osiromašena masa seljaka koja se slije-
vala u Rim bila najpogodnija za manipulaciju prilikom izbora. Glas je za ove rimske 
građane ostao jedino vrijedno što su imali i bili su ga spremni lahko prodati, ali 
jednako tako su postali i škrti u širenju rimskog građanstva na druge narode. S druge 
strane, nobili su bili ti koji su imali sve više vremena da se bave politikom, a došlo je 
i do jačanja senatorske oligarhije, pa su zakoni kao Lex Villia annalis trebali da one-
moguće naglo napredovanje popularnih ljudi iz plebsa. Politički period nakon II 
punskog rata je bio period slabljenja demokratskih i jačanja oligarhijskih tendencija 
u rimskom društvu. Sve vrline koje su krasile rimski seljački narod nestajale su onda 
kada je odvajan od svog komada zemlje, a vlast se koncentrisala u uskim krugovima 
moćnika što je vodilo do korupcije u oblicima koji su ranije bili nezamislivi za rim-
sko društvo. Sama rimska familija je bila duboko ugrožena moralnim sunovratom 
pred kojim se našlo rimsko društvo. Mesihović primjećuje kako stara rimska vrlina 
je neumitno nestajala u dekadenciji nobiliteta, njegovoj korupciji i moralnom padu. I 
glasači i magistrati su se mogli kupiti. Autor smatra kako kriza u kojoj se našlo rimsko 
društvo se najopasnije odrazila na sposobnosti vojske. Seljaci zbog siromašenja nisu 
bili u stanju više da nabave vojnu opremu, odlazak u daleke zemlje zbog ratova im je 

bio odbojan jer je to značilo ostavljanje porodice i posjeda na duži period, a u ratu su 
teško mogli steći neko bogatstvo koje bi opravdalo tako dugo odsustvo od kuće. Sve 
ovo je dovelo do pada i morala, ali i discipline kod rimskog vojnika. Tek su Marijeve 
reforme uspjele da stabilizuju stanje u rimskoj vojsci. 

Pretposljednji dio knjige su “Pokušaji reformi” u kojima je Mesihović dao kratak 
prikaz pokušaja savladavanja krize, kako ih naziva, prosvjećenih pripadnika elite. 
Međutim, Mesihović te početne pokušaje karakteriše kao simboličke i procedural-
ne. Ipak, potreba za reformom je bila sve veća i konačno je 133. god. pr. n. e. kao 
kandidat za plebejskog tribuna istupio Tiberije Sempronije Grakh koji će povesti, 
kako to Mesihović naziva, revoluciju koja će trajati sve do 121. god. pr. n. e. Zasebna 
razmatranja dolaze kao posljednji podnaslov u Rekonstrukciji i u njima je prikazano 
kako su rimski autori kao što su Salustije, Livije i Velej Paterkul krizu posmatrali 
kroz vrijednosno-moralni aspekt, dok su autori na grčkom jeziku Plutarh i Apijan 
shvatali stvarne uzroke krize. Mesihović daje i prikaz kako su moderne ideologije 
djelovale na historiografiju koja je pisala o krizi, a to su sa jedne strane marksizam, 
a sa druge liberalni kapitalizam. Konačno, Mesihović zaključuje kako su posljedice 
agrarne krize dovele do građanskih ratova Kasne Republike, a u konačnici i nestanka 
latifundija čije je stvaranje i generisalo krizu. 

“Geneza zla – Agrarna kriza: ekonomski i socijalni pad Republike” je djelo izu-
zetne naučne vrijednosti. Teme koje knjiga obrađuje kao što su korupcija, ponašanje 
centara moći otuđenih od naroda i potreba naroda su izuzetno aktuelne u moder-
nom dobu i onaj ko pročita knjigu će definitivno moći da na jedan bolji način per-
cipira ne samo historiju Rimske Republike nego i sebi savremenu realnost. Knjiga 
je koncipirana tako da jednako koristi profesionalnim historičarima, studentima, 
ali i običnim ljubiteljima historije, a tome uveliko doprinosi izuzetno zanimljiv stil 
pisanja koji je produkt dugogodišnjeg naučnog rada Salmedina Mesihovića. Izvorna 
građa je odlično integrisana i uz autorov tekst čini jednu kompaktnu cjelinu. Bibli-
ografija iskorištena u knjizi je u toku sa najnovijim dostignućima svjetske historio-
grafije, tako da je Mesihović i na tome mjestu pokazao naučnu pedantnost, a uni-
verzalnost teme kojom se knjiga bavi čini je pogodnom i za izdavanje na nekom od 
svjetskih jezika.

